
Sosial yayımlarda saxta təqdimatlar

Son illərdə texnologiyanın sürətli inkişafı sosial medianın məzmun 
istehsalında da yeni mərhələ yaradıb. Artıq internet istifadəçiləri gün-
dəlik olaraq müxtəlif videolar, reklamlar və şəkillərlə qarşılaşırlar. 
Bu materialların əhəmiyyətli hissəsi isə süni intellekt �Aİ� vasitəsilə 
hazırlanır. Xüsusilə sosial şəbəkələrdə yayılan bəzi videolar və fotolar 
ilk baxışda real görünsə də, əslində, süni intellekt məhsulu olur. Bu isə 
informasiya mühitində həm yeni imkanlar, həm də müəyyən risklər 
yaradır.

Süni intellekt proqramları reklam, 
kino, media və təhsil sahələrində böyük 
imkanlar açır. Məsələn, reklam şirkətləri 
məhsullarını daha kreativ şəkildə təqdim 
edə, media qurumları isə vizual materi-
alları daha sürətli hazırlaya bilirlər. Eyni 
zamanda, bəzi hallarda süni intellekt 
vasitəsilə tarixi şəxsiyyətlərin obraz-
ları canlandırılır və ya maarifləndirici 
 videolar hazırlanır.

Lakin bu texnologiyanın mənfi 
tərəfləri də diqqət çəkir. Sosial mediada 
yayılan bəzi materiallar süni intellekt 
vasitəsilə hazırlanmasına baxmayaraq, 
gerçəklik kimi təqdim edilir. Xüsusilə ta-
nınmış şəxslərin görüntülərindən istifadə 
olunaraq hazırlanan saxta videolar, yəni 
“deepfake” texnologiyası son zamanlar 
ciddi müzakirə mövzusuna çevrilib. Belə 
videolarda hər hansı bir insanın səsi və 
ya siması texniki vasitələrlə dəyişdi-
rilərək, onun demədiyi sözlər verilir.

Mütəxəssislərin fikrincə, bu cür 
məzmunlar insanların reputasiyasına da 
zərər vurar. Tanınmış şəxslərin və ya adi 
vətəndaşların görüntülərinin icazəsiz 
istifadə edilməsi etik və hüquqi prob-
lemlər doğurur. Bir çox ölkələrdə artıq 
bu sahədə qanunvericilik mexanizmlə-
ri hazırlanır və şəxsin razılığı olmadan 
onun görüntüsündən süni intellekt va-
sitəsilə istifadə edilməsinə görə məsu-
liyyət nəzərdə tutulur. İstifadəçilərin də 
rəqəmsal savadlılığının artırılması vacib 
hesab olunur. İnternetdə yayılan hər bir 
videonun və ya şəklin real olub-olma-
dığını müəyyən etmək bəzən çətin olsa 
da, mənbəni yoxlamaq, müxtəlif platfor-
malarda məlumatın doğruluğunu araş-
dırmaq və tənqidi düşüncə ilə yanaşmaq 
mühüm əhəmiyyət daşıyır.

 İnformasiya dövründə ən vacib 
məsələ isə texnologiyanın inkişafı ilə 
yanaşı, insanların da bu yeniliklərə uy-
ğun şəkildə məlumatlı və ayıq olmaları-
dır. Belə olduqda süni intellekt cəmiyyət 
üçün risk deyil, daha çox fayda gətirən 
alətə çevrilə bilər.

Süni intellektin tənzimlənməsi is-
tiqamətində ən geniş hüquqi çərçivələr-
dən biri Avropa İttifaqında hazırlanıb. 
2024-cü ildə qəbul edilən “AI Act” süni 
intellekt sahəsində ilk genişmiqyaslı 
beynəlxalq qanunlardan hesab olunur. 
Sənəd süni intellekt sistemlərini risk sə-
viyyəsinə görə müxtəlif kateqoriyalara 
ayırır və onların istifadəsinə uyğun tələb-
lər müəyyən edir. Qanuna əsasən, süni 
intellektlə yaradılan şəkil, video və ya 

audio materiallar üzərində  süni intellekt 
vasitəsilə yaradıldığı qeyd olunmalıdır. 
Bundan əlavə, insanın  davranışını ma-
nipulyasiya edən və ya hüquqlarını poza 
biləcək bəzi AI tətbiqləri, ümumiyyətlə, 
qadağan edilir.

ABŞ-da da süni intellektdən sui-is-
tifadə hallarının qarşısını almaq üçün 
hüquqi mexanizmlər tətbiq olunur. 
“TAKE IT DO:N Act” qanunu  sosial 
şəbəkələrdə yayılan razılıqsız intim gö-
rüntülərin, o cümlədən süni intellekt 
vasitəsilə yaradılan “deepfake” material-
ların sürətlə silinməsini tələb edir. Bəzi 
Avropa ölkələri isə AI texnologiyaları-
nın istifadəsinə daha sərt yanaşır. Qeyd 
etmək lazımdır ki, İtaliya süni intellektin 
istifadəsini tənzimləyən, hərtərəfli qanu-
nu təsdiqləyən ilk Aİ ölkəsidir.

Danimarkada isə daha fərqli yanaş-
ma müzakirə edilib. Belə proseslərin 
qarşısını almaq üçün  ölkədə bu ilin iyun 
ayında Mədəniyyət Nazirliyi müəllif 
hüquqları qanununa dəyişiklik etmək 
təklifini açıqlayıb, vətəndaşlara görün-
tüləri ilə bağlı qanuni mülkiyyət hüququ 
verib. 

Son illər süni intellekt texnologiya-
larının sürətlə inkişafı sosial mediada və 
rəqəmsal platformalarda yeni imkanlar 
yaratmaqla yanaşı, müəyyən riskləri də 
ortaya çıxarıb. Xüsusilə insanların səsi 
və görüntüsündən istifadə edərək hazır-
lanmış saxta videolar və şəkillər, yəni 
“deepfake” məzmunlar  artıq dünyanın 
bir çox ölkəsində ciddi müzakirə mövzu-
suna çevrilib. Bu proses Azərbaycanda 
da diqqət mərkəzindədir və məsələ ilə 
bağlı qanunvericilik səviyyəsində müəy-
yən dəyişikliklər təklif olunur.

Hazırda ölkəmizdə süni intellektdən 
sui-istifadə hallarının qarşısını almaq 
məqsədilə yeni hüquqi mexanizmlərin 
tətbiqi müzakirə olunur. Milli Məclisdə 
müzakirəyə çıxarılan qanun layihəsinə 
əsasən, şəxsin razılığı olmadan onun gö-
rüntüsü və ya səsindən istifadə etməklə 
süni intellekt texnologiyaları və ya xü-
susi proqram təminatı vasitəsilə reallığı 
əks etdirməyən foto, video və ya audio 
materialların hazırlanması və yayılması 
cinayət məsuliyyəti yaradır.

Təklif edilən dəyişikliklərə görə, belə 
materialların mediada, internet informa-
siya ehtiyatlarında və ya informasiya-te-
lekommunikasiya şəbəkələrində yayıl-
ması 3 min manatdan 7 min manatadək 
cərimə ilə nəticələnə, daha ağır hallarda 
isə 3 ilədək azadlıqdan məhrumetmə cə-

zası tətbiq oluna bilər. Eyni zamanda, qa-
nun pozuntusuna yol verən şəxslər üçün 
360 saatdan 480 saatadək ictimai işlər və 
ya 3 ilədək azadlığın məhdudlaşdırılması 
kimi cəzalar da nəzərdə tutulur. 

Eyni əməl bir qrup şəxs tərəfindən və 
ya əvvəlcədən əlbir olaraq törədildikdə, 
2 və ya daha çox şəxsə qarşı həyata keçi-
rildikdə, yaxud kiminsə şərəf və ləyaqə-
tini ləkələmək, onu nüfuzdan salmaq 
məqsədi daşıdıqda daha ciddi məsuliy-
yət yaradır. Bu cür hərəkətlərin şəxsin 
xidməti vəzifəsini və ya ictimai borcunu 
yerinə yetirməsi ilə əlaqədar ona və ya 
yaxın qohumlarına qarşı törədilməsi də 
ağırlaşdırıcı hal kimi qiymətləndirilir. 
Belə hallarda 3 ildən 5 ilədək azadlıqdan 
məhrumetmə cəzası tətbiq oluna bilər.

Bundan əlavə, süni intellekt texno-
logiyaları vasitəsilə hazırlanmış foto, 
video və ya audio materiallar kütləvi şə-
kildə nümayiş etdirildiyi zaman onların 
süni intellekt vasitəsilə hazırlandığını 
açıq şəkildə göstərən və asanlıqla gö-
rünən nişanlanma  tələb edilir. 

Mütəxəssislərin fikrincə, bu dəyişik-
liklər həm vətəndaşların şəxsi hüquqları-
nın qorunması, həm də rəqəmsal mühit-
də yayılan saxta məlumatların qarşısının 
alınması baxımından mühüm əhəmiyyət 
daşıyır. Çünki süni intellekt texnologi-
yalarının imkanları genişləndikcə, ma-
nipulyasiya məqsədilə istifadəsi riski də 
artır.

Mövzu ilə bağlı Milli Məclisin İn-
san hüquqları komitəsinin sədr müa-
vini Arzuxan Əlizadə bildirdi ki, bu 
təkliÀə  Azərbaycan Respublikasının 
Cinayət Məcəlləsinə yeni 148-2 və 
242.1 maddələri əlavə edilə bilər:

– Cinayət-Prosessual Məcəlləsinin 
37.3 maddəsinə də müvafiq dəyişikliklər 
edilməsi, Cinayət Məcəlləsinin 148-2.1 
maddəsi üzrə də cinayət tətbiqinin həya-
ta keçirilməsi müəyyən edilib. İnforma-
siyalaşdırma və informasiyanın hafizəsi, 
media haqqında Azərbaycan Respubika-
sının qanunlarına da dəyişikliklərin və 
əlavələrin olunması müzakirə mövzusu-
dur. Bununla da süni intellekt texnologi-
yalarından istifadə etməklə hazırlanmış 
materialların yayılması ilə bağlı hüquqi 
tələblər və məhdudiyyətlər müəyyən 
edilir. 

Müasir dünyamızda yeni texno-
logiyaların, süni intellektin müxtəlif 
sahələrin inkişafına müsbət təsiri ilə ya-
naşı, həmin texnologiyalardan istifadə 
etməklə zərərli materialların hazırlana 
biləcəyi faktları da var. Bu, yeni inno-
vasiya imkanlarının yaranması demək-
dir. Bəzi hallarda ayrı-ayrı şəxslərin 
görüntüsü və səsindən istifadə etməklə  
real olmayan foto-videolar, audiomate-
rialların hazırlanması və internet mə-
kanlarında yayılması  müşahidə olunur. 
Bu isə şəxsin toxunulmazlıq hüququ-
nun pozulması və eyni zamanda, şərəf 
və ləyaqətinin müdafiəsi iə bağlı prob-
lemlər yaradır. 

Azərbaycan Respublikasının İnzibati Xətalar Məcəlləsinə edilən son dəyişikliklər 
uşaqların fiziki və mənəvi toxunulmazlığının təmin edilməsi istiqamətində olduqca 
mühümdür. Bu hüquqi tənzimləmələr iki əsas istiqaməti əhatə edir. Qanunvericilik 
uşağa qarşı törədilən zorakılıq aktlarına qarşı səssiz qalma amilini inzibati xəta 
kimi təsniÀəndirir, eləcə də istismara cəlb edilən uşaqların hüquqlarını bərpa etmək 
məqsədilə cəzaları sərtləşdirir. Bu dəyişikliklər uşaq hüquqlarının müdafiəsini fərdi 
məsuliyyət müstəvisindən çıxararaq kollektiv və hüquqi vəzifəyə çevirir.

İnsanlığın ən böyük sınağı acı fəryadları 
ailə sirri pərdəsi altında gizlədərək laqeydliyə 
bəraət qazandırmaqdır. Biz illərdir “mənə 
toxunmayan ilan min yaşasın” deyib gözü-
müzün önündə solan körpələrin göz yaşlarına 
səssiz qalmışıq. Düşünməmişik ki, o ilan-
lar bir gün bütün cəmiyyəti zəhərləyə bilər. 
Bu qorxaq və bəsirətsiz yanaşma insanları 
bir-birinə yadlaşdırmış, bir-birinin ağrısına 
kar kəsilən ruhsuz kölgələrə çevirmişdi. Biz 
“şəxsi həyatın toxunulmazlığı” ilə “cinayətə 
göz yummaq” arasındakı o incə, lakin həyati 
sərhəddi itirmişdik.

Halbuki, susmaq heç vaxt bitərəf qalmaq 
deyil. Susmaq zülmə şərik olmaqdır. Cəmiy-
yət illərlə bu səssizliyin yükünü daşıdı. Zo-
rakılığın izlərini gizlədən divarlar, qorxudan 
və utancdan danışa bilməyən uşaqlar, “qarış-
mayın” deyən böyüklər «Bütün bunlar bir-
likdə, sanki, amansız sistem qurmuşdu. Elə 
buna görə də qanunvericilikdə edilən son də-
yişikliklər həm də hər bir vətəndaşın üzərinə 
haqsızlıq qarşısında səssiz qalmamaq üçün 

birbaşa hüquqi öhdəlik qoyur. Çünki bir uşa-
ğın həyatından, ləyaqətindən və təhlükəsiz-
liyindən söhbət gedəndə cəmiyyətin susmaq 
haqqı yoxdur.

Ailə, Qadın və 8şaq Problemləri üzrə 
Dövlət Komitəsinin Hüquqi təminat şöbə-
sinin müdiri Taliyə İbrahimova bildirdi ki, 
valideyn tərbiyəsi ilə zorakılıq arasındakı 
hüquqi sərhəd yeni qanun layihəsində ay-
rıca təsbit edilir:

– İlkin olaraq, qeyd etmək istəyirəm ki, 
son 5 ildə uşaq hüquqları sahəsində islahat-
ların həyata keçirilməsində Prezident İlham 
Əliyevin müvafiq Sərəncamı ilə təsdiq edil-
miş “Azərbaycan Respublikasının Uşaqlara 
dair 2020-2030-cu illər üçün Strategiyası”-
nın böyük rolu olub. Bu il martın 3-də qəbul 
edilən yeni qanun layihəsi də uşaqlara dair 
dövlət strategiyasının müvafiq bəndlərinə 
əsasən Azərbaycan Respublikasının Ailə, Qa-
dın və Uşaq Problemləri üzrə Dövlət Komitə-
si tərəfindən hazırlanıb. 

Qanunun əsas məqsədi uşaqların mü-

dafiəsi mexanizmini daha da təkmilləşdir-
mək, bu sahədə yeni yanaşmalar müəyyən 
etmək, çətin həyat şəraitində yaşayan uşaq-
larla bağlı yeni müdafiə mexanizmlərinin 
tətbiqidir. 

Bu layihəyə bir neçə mühüm hüquqi 
yeniliklər əlavə edilib. Onlardan biri uşaq 
hüquqları ilə bağlı bir sıra yeni anlayışların 
dəqiq hüquqi tərifinin verilməsidir. Xüsusilə 
“uşağın üstün mənafeyi” anlayışı ilk dəfə ət-
raflı şəkildə izah edilir və qanunun digər fə-
sillərində də bu prinsipə istinad edilir. Digər 
tərəfdən, uşaqlara qarşı zorakılığın formaları 
da genişləndirilib. Fiziki, cinsi və psixoloji 
zorakılıqla yanaşı, uşaqlara qarşı etinasız rəf-
tar, onları təhlükədə qoymaq, istismar etmək, 
davamlı təzyiq və aqressiv davranışa məruz 
qoymaq da zorakılığın formaları kimi müəy-
yən edilib.

Qeyd edək ki, uşaq hüquqları haqqın-
da yeni qanun İnzibati Xətalar Məcəlləsinə 
uşaqların müdafiəsi ilə bağlı 4 yeni maddənin 
əlavə edilməsini nəzərdə tutur. Hazırda bu qa-
nun layihəsi Milli Məclisdə komitə səviyyə-
sində müzakirə olunur. 

İlk növbədə, zorakılığa məruz qalmış 
uşaqlar barədə məlumatı olduğu halda bunu 

aidiyyəti qurumlara bildirməyən şəxslərin 
inzibati məsuliyyətə cəlb edilməsi planlaş-
dırılır. Söhbət uşaqda zorakılıq əlamətlərinin 
aşkar edilməsi barədə məlumatın valideynlər, 
onları əvəz edən şəxslər, eləcə də uşaqlara 
nəzarət etmək vəzifəsi daşıyan təhsil, tibb, 
sosial xidmət, idman, mədəniyyət, istirahət və 
penitensiar müəssisələrin əməkdaşları tərəfin-
dən hüquq-mühafizə orqanlarına və ya uşaq 
hüquqlarının müdafiəsi üzrə yerli komissiya-
lara təqdim edilməməsindən gedir. Belə hal-
lara görə həm fiziki, həm də vəzifəli şəxslər 
üçün cərimələr müəyyən edilib. 

Digər mühüm məsələ isə uşaqlar arasın-
da davamlı təzyiq və aqressiv davranışların 
qarşısının alınmaması ilə bağlıdır. Uşaqlar 
arasında davamlı təzyiq və aqressiv davranış 
– yəni tez-tez təhqir etmək, qorxutmaq, lağa 
qoymaq, kənarlaşdırmaq və ya fiziki zorakı-
lıq göstərmək təkcə bir anlıq mübahisə deyil. 
Bu, uşağın psixoloji dünyasında uzun kölgə 
buraxan bir prosesdir. Bu cür davranışlar çox 
vaxt “zarafat”, “uşaq davaları” kimi qiymət-
ləndirilsə də, əslində onların təsiri daha dərin 
və uzunmüddətlidir. Üçüncü təklif uşaqla-
ra qarşı cismani cəzanın tətbiqi ilə bağlıdır. 
Cismani cəza dedikdə uşağın tərbiyəsi və ya 
intizam tədbiri adı altında ona qarşı fiziki və 
ya psixoloji zorakılığın tətbiqi nəzərdə tutu-
lur. Bu hallar həm ailədə, həm də uşaqlara 
xidmət göstərən müxtəlif müəssisələrdə baş 
verə bilər.

Cismani cəzanı digər zorakılıq formala-
rından fərqləndirən cəhət ondan ibarətdir ki, 
burada valideyn və ya tərbiyəçi çox vaxt bunu 
tərbiyə məqsədilə etdiyini düşünür. Lakin bu 
yanaşma yolverilməz hesab olunur və uşağa 
qarşı zorakılığın bir forması kimi qiymətlən-
dirilir. Beynəlxalq təcrübədə də bu məsələyə 

ciddi yanaşılır. Hazırda dünyanın 70-ə yaxın 
ölkəsində uşaqlara qarşı cismani cəza qanun-
la qadağan edilib və uşaqların hüquqlarının 
qorunması istiqamətində mühüm addım kimi 
qiymətləndirilir.

Dördüncü təklif isə uşaqların dilənçiliyə 
cəlb edilməsi, eləcə də dilənçilik məqsədilə 
istifadə olunması ilə bağlıdır. Bu halda həm 
fiziki, həm də hüquqi şəxslər üçün inzibati cə-
rimələr tətbiq olunacaq. Ümumiyyətlə, uşaq-
ların dilənçiliyə cəlb edilməsi uşaq hüquqları 
ilə bağlı qanunvericilikdə qadağan edilsə də, 
bu sahədə inzibati məsuliyyətin ayrıca maddə 
ilə müəyyən edilməsi mühüm əhəmiyyət da-
şıyır. Qanun layihəsinə əsasən, uşağın dilənçi-
liyə cəlb edilməsi, eləcə də uşaqdan dilənçilik 
məqsədilə istifadə olunması halları aşkar edil-
dikdə həmin şəxslər inzibati məsuliyyətə cəlb 
olunacaq və cərimə ediləcəklər.

Təcrübə göstərir ki, bu cür hallara tez-tez 
rast gəlinir. Bəzən uşaqların təkbaşına dilən-
çilik etməsi, bəzən isə valideynlərin uşaqları 
yanlarında dilənçilik etməsi halları müşahidə 
olunur. Bu isə uşaqların hüquqlarının kobud 
şəkildə pozulması deməkdir. Layihədə uşaq-
ların psixoloji rifahına xüsusi önəm verilir. 
Uşaqlar barəsində mülki və cinayət işləri üzrə 
proseslərdə psixoloqun məcburi qaydada iş-
tirakı tələb ediləcək. İcraatı aparan şəxslərin 
uşaqla iş üzrə bilik və bacarıqlara malik olma-
sı əsas tələblərdən biri kimi göstərilir.

Unutmayaq ki, qanunlar cəmiyyətin təh-
lükəsizliyi və xoşbəxtliyi üçün qalxandır. Hər 
birimiz bu qaydalara həssas yanaşaq ki, öv-
ladlarımız qorxu və travmalardan uzaq, sevgi 
dolu mühitdə yetişsinlər. 

Dünyamızı uşaqlarımız yaşadacaq
Biz də onları qoruyaq, böyüdək, fəal həyata hazırlayaq

Qaranlıq dünyaya düşən mərhəmət işığı
Əlilliyi olan şəxslərin sosial müdafiəsi sosial siyasətin mühüm tərkib hissəsidir. Prezident 

 İlham Əliyevin xüsusi diqqət və qayğısı nəticəsində bu sahədə məqsədyönlü işlər aparılır, bu ka-
teqoriyadan olan vətəndaşlar dövlət qayğısı ilə əhatə olunurlar. Bu istiqamətdə həyata keçirilən 
kompleks tədbirlər sosial dövlət modelinin möhkəmlənməsinə və inklüziv cəmiyyətin formalaşma-
sına mühüm töhfə verir. 

Dövlətin sosialyönümlü siyasəti göstərir ki, 
əlilliyi olan şəxslərin sosial müdafiəsi yalnız sosial 
yardım mexanizmi deyil, insan kapitalının inkişa-
fına və cəmiyyətin davamlı inkişafına xidmət edən 
strateji istiqamətdir. Dövlət tərəfindən təqdim olu-
nan müxtəlif texniki reabilitasiya vasitələri – xüsusi 
proqram təminatı olan kompüterlər, səsli texnologi-
yalar, brail əlifbası ilə çap olunmuş materiallar və 
digər yardımçı vasitələr görmə məhdudiyyətli şəxs-
lərin təhsil, məşğulluq və informasiya resurslarına 
çıxışını genişləndirir. 

Həyata keçirilən fəal məşğulluq proqramları çər-
çivəsində bu kateqoriyadan olan şəxslərin peşə ha-
zırlığı kurslarına cəlb olunması, yeni ixtisaslar üzrə 
bacarıqlar əldə etməsi və əmək bazarına inteqrasi-
yası üçün geniş imkanlar yaradılır. Özünüməşğul-
luq proqramları da görmə məhdudiyyətli şəxslərin 
iqtisadi fəaliyyətə qoşulmasına, sosial müdafiəsinin 
gücləndirilməsinə, rifahının yüksəldilməsinə, layiqli 
həyat şəraitinin təmin olunmasına yardım edir.

 Bu kateqoriyalardan olan vətəndaşların İKT va-
sitəsilə məlumat əldə etmək və biliklərini artırmaq 
imkanlarının genişləndirilməsi məqsədilə Heydər 
Əliyev Fondunun mühüm sosial layihələrindən biri 
olaraq Naxçıvan, Gəncə, Yevlax şəhərlərində Regio-
nal İnformasiya mərkəzləri istifadəyə verilib. Əmək 
və Əhalinin Sosial Müdafiəsi Nazirliyi tərəfindən 
gözdən əlilliyi olan şəxslər əmək pensiyası və ya 
müavinətlə, həmçinin onlardan orqanizmin funksi-
yalarının 81-100 faiz pozulmasına görə (I dərəcə) 
əlilliyi müəyyən edilmiş şəxslər və onlara qulluq 
edənlər Prezidentin aylıq təqaüdü ilə təmin olunur-
lar. Əlilliyi olan şəxslərə dövlət büdcəsi hesabına ve-
rilən reabilitasiya vasitələri növlərinin siyahısı ötən il 
xeyli genişləndirilib və siyahıya gözdən əlilliyi olan 
şəxslər üçün ağ əsa, brayl sistemi ilə yazı üçün cihaz, 
ekran-oxuyucuları da daxil edilib.

Bu barədə XQ-yə məlumat verən Sosial Xid-
mətlər Agentliyi İdarə Heyəti sədrinin müavini 
Pərviz Səfərov bildirdi ki, sosial siyasətin mühüm 
istiqamətlərindən biri sosial həssas qrupların sosi-
al müdafiəsinin gücləndirilməsidir. Bu istiqamətdə 
həyata keçirilən tədbirlər sırasında mənzil təminatı 
proqramı xüsusi yer tutur. Ölkəmizdə şəhid ailələri 
və müharibə ilə əlaqədar əlilliyi olan şəxslərlə ya-
naşı, gözdən əlillərin də dövlət tərəfindən mənzil-
lərlə təminatı həyata keçirilir. 

Agentliyin tabeliyində olan Həssas əhali qrup-
larından olan şəxslər üçün Sığınacaq və Sosial Rea-
bilitasiya Müəssisəsində görmə qabiliyyəti məhdud 
şəxslərə tibbi, pedaqoji, idman, mədəniyyət və in-
cəsənət, həmçinin psixoloji və sosial reabilitasiya 
xidmətləri göstərilir. 

Burada brayl əlifbası, əl ağacından istifadə qay-
daları, açıq havada, qapalı məkanlarda səs vasitəsilə 
istiqamətin düzgün təyini öyrədilir. Kompüter və 
telefondan səsli proqram vasitəsilə istifadə qayda-
ları aşılanır, sosial adaptasiya yönümlü işlər aparı-
lır. Gözdən əlilliyi olan şəxslərin asudə vaxtlarının 
səmərəli təşkili məqsədilə müxtəlif fəaliyyətlər, 
eks kursiyalar da təşkil edilir, maarifləndirici təlim-
lər keçilir. 

Bu kateqoriyadan olan şəxslər Sığınacaq və 
Sosial Reabilitasiya Müəssisəsinə öz müraciətlə-
ri, valideynləri, qohumları və ya digər qanuni nü-
mayəndələri, həmçinin bələdiyyələr və qeyri-hö-
kumət təşkilatları tərəfindən edilən müraciətlər 
əsasında qəbul olunurlar. Müraciətlər Sosial Xid-
mətlər Agentliyinin yerli qurumlarına və ya DOST 
mərkəzlərinə edilir. 

Müsahibimiz daha sonra qeyd etdi ki, Sosial 

Xidmətlər Agentliyinin tabeliyində olan Əlilliyi 
olan şəxslərin Peşə-Əmək Reabilitasiyası Mərkə-
zində digər əlilliyi olan şəxslərlə yanaşı, 15-35 yaş-
lı görmə imkanı məhdud şəxslərin də yeni peşələrə 
yiyələnmələri üçün işlər aparılır. Bu məqsədlə 
onların əmək bazarına inteqrasiyasını dəstəkləyən 
müxtəlif peşə hazırlığı proqramları həyata keçirilir. 
Benefisiarlar burada kompüter montajı, montajçı 
operator, dərzilik, toxuculuq, xalçaçılıq, dulusçu-
luq, aşpaz köməkçisi, ağac üzərində oyma, kişi bər-
bəri, qadın bərbəri, manikür və rəssamlıq üzrə 3-6 
aylıq kurslara cəlb edilirlər. Təlimləri uğurla başa 
vuran şəxslərə müvafiq sertifikatlar təqdim olunur 

və onların gələcək məşğulluq imkanlarının artırıl-
ması istiqamətində dəstək göstərilir. 

Sosial Xidmətlər Agentliyinin göstərdiyi so-
sial xidmətlər vasitəsilə minlərlə şəxsin evlərində 
məişət xidmətlərindən yararlandığını söyləyən 
Pərviz Səfərov dedi ki, bu xidmət əmək qabiliyyət-
li qohumları və ya qanuni nümayəndələri ilə eyni 
inzibati ərazi dairəsində yaşamayan və sosial xid-
mətə ehtiyacı olan tənha ahıllara, ahıl ər-arvadlara 
və əlilliyi olan şəxslərə göstərilir. Onların arasında 
gözdən əlilliyi olan vətəndaşlarımız da var. Sosial 
xidmətçilər tərəfindən bu şəxslərə gündəlik məişət 
işlərində, o cümlədən yemək hazırlanması, evin tə-
mizlənməsi, dərman alınması, kommunal xərclərin 
ödənilməsi və başqa işlərdə köməklik göstərilir. 

Öyrəndik ki, imtiyazlı kateqoriyadan olan şəxs-
lər Sosial Xidmətlər Agentliyinin yerli filialları və 
DOST mərkəzləri tərəfindən sanatoriya-kurort yol-
layışları ilə də təmin olunurlar. Bu proses qanunveri-
ciliyə əsasən növbəlilik qaydasında həyata keçirilir. 
2020-ci ildən bu günədək 14 mindən çox imtiyazlı 
şəxs yollayışla təmin olunaraq sanatoriya-kurort və 
müalicə mərkəzlərinə göndərilib. Əlbəttə, bu işlər 
davamlı xarakter daşıyır. Eyni zamanda, görmə 
imkanları məhdud şəxslərin sosial reabilitasiyası 
məqsədilə Sosial Xidmətlər Agentliyinin sosial si-
farişləri əsasında layihələr də icra olunur. 

“Danışan kitab” və “Tiflo TV” saytları və mobil 
tətbiqləri məhz bu kateqoriyadan olan şəxslər üçün 
nəzərdə tutulub. “Danışan kitab” mobil tətbiqindən 
istifadə edərək yerli və xarici müəlliflərin hekayələ-
rini, Azərbaycan və dünya xalqlarının nağıllarını, 
sevilən şairlərin şeirlərini dinləmək mümkündür. 
Burada 400-dən çox səsli material yerləşdirilib. 

“Tiflo TV” layihəsində isə bir sıra sənədli və 
bədii film, eləcə də cizgi filmlər tiflo şərh forma-
tında ssenari halına salınıb. Tətbiqdə gözdən əlilliyi 
olan şəxslərin maraqlarını əsas götürən və tanınmış 
aktyorlar tərəfindən səsləndirilən 50 videomaterial 
yerləşdirilib. Qeyd edilən kateqoriyadan olan vətən-
daşların videomaterialları izləməsini asanlaşdırmaq 
üçün ekrana videoşərh proqramı tətbiq edilib. Tif-
lotexnologiya görmə imkanları məhdud şəxslərə 
normal görmə qabiliyyətinə malik istifadəçilərin 
imkanlarından fərqlənməyən şəkildə texnologiya-
dan istifadə imkanı verir. Bu texnologiya görmə 
qabiliyyəti məhdud olan şəxslərin informasiya mü-
badiləsi probleminin həllinə kömək edir. Bu mobil 
tətbiqləri həm iOS (Apple Store), həm də Android 
(Google Play) əməliyyat sistemli smartfonlara yük-
ləyərək istifadə etmək mümkündür.

Göründüyü kimi, ölkəmizdə sağlamlıq im-
kanları məhdud olan təbəqəyə qayğı və onların 
problemlərinin yüngülləşdirilməsi daim diqqət 
mərkəzindədir. Bu sahədə mümkün olan bütün va-
sitələrdən istifadə edilir, gözdən əlil şəxslərin sosial 
təminatı ildən-ilə yaxşılaşır.

